
Uqalimaariuqsaniq | Level 10
Uqalimaariuqsaniq is an Inuktitut reading program developed in Nunavut. This program is  
based on language-acquisition research from around the world. Uqalimaariuqsaniq is a sequential 
and progressive Inuktitut reading program that supports students in their development as 
readers.

Book details
Level: 10      
Text type: Fiction
Subjects/themes: Safety on the ice, safety warnings from adults, friendship and peer pressure
Key features: Dialogue, story with a lesson, explanations

ᑖᖅᑐᖅ, ᐅᑭᐅᖅ ᐃᓱᓕᑕᐃᓐᓇᖅᐳᖅ. 
ᓯᑯᐃᖅᐸᓪᓕᐊᓕᖅᖢᓂᓗ. ᑑᒪᓯᒃᑯᒃ 
ᐊᓈᓇᒌᒃ ᓯᒡᔭᖅᓯᖅᐴᒃ.

ᐊᕗᖕᒐᐅᔨᖕᒪᑎᒃ, ᑑᒪᓯ ᑕᑯᕗᖅ 
ᓄᑲᑉᐱᐊᕐᔪᐊᓂᒃ. ᐃᓚᖓᓪᓗ 
ᒪᐅᔭᕋᕋᓱᓕᖅᐳᖅ.

“ᒪᐅᔭᕋᕐᓗᓂ ᐊᑦᑕᕐᓇᖅᓯᔪᓐᓇᖅᑐᖅ,” 
ᐊᓈᓇᖓ ᐅᖃᖅᐳᖅ. “ᑕᐃᒃᑯᐊ ᓄᑲᑉᐱᐊᑦ 
ᐃᒫᖅᑐᖃᕈᓐᓇᖅᑐᑦ. ᐋᓐᓂᖅᑐᖃᕐᓗᓂᓘᓐᓃᑦ. 
ᐊᒡᓛᓪᓘᓐᓃᑦ ᑭᕕᔪᖃᕈᓐᓇᖅᑐᖅ.”

“ᖃᐅᔨᒪᔪᖓ, ᐊᓈᓈᒃ,” ᑑᒪᓯ 
ᐅᖃᖅᐳᖅ. ᐊᓈᓇᖓ ᐅᖃᐃᓐᓇᐅᔭᖅᐳᖅ 
ᒪᐅᔭᕋᓚᐅᖅᓯᒪᖁᔨᓇᓂᒃ ᐃᓐᓇᖅᑕᖃᖅᑎᓐᓇᒍ.

ᖃᐅᑎᓪᓗᒍ, ᑑᒪᓯᐅᑉ ᐱᖃᓐᓇᕆᔭᓂ ᒥᑦᑐᒃ 
ᖃᐃᖁᕙᐅᒃ. ᓂᕐᒪᔪᓚᐅᖅᖢᑎᒃ, ᐊᓂᕘᒃ.

ᐊᓃᕋᔭᒃᑎᓪᓗᒋᒃ, ᑕᑯᕘᒃ ᓄᑲᑉᐱᐊᕐᔪᐊᓂᒃ 
ᐱᓱᒃᑐᓂᒃ ᐊᖅᑯᑎᒃᑯᑦ.

“ᒥᑦᑑᖓᐃ,” ᐃᓚᖓᑦ ᑐᖅᖢᓚᕗᖅ.

“ᐊᓲᔪᑎᑦ,” ᒥᑦᑐᒃ ᑭᐅᕗᖅ.

“ᖃᐅᔨᒪᔭᕆᒐᕕᒋᑦ?” ᑑᒪᓯ ᐊᐱᕆᕗᖅ.

“ᓇᔭᖕᒪ ᐊᖓᔪᒃᖠᐅᑉ ᕼᐋᑭᖃᑎᒋᖃᑦᑕᕐᒪᒋᑦ 
ᐃᓛᓐᓂᒃᑯᑦ,” ᒥᑦᑐᒃ ᐅᖃᖅᐳᖅ. 

“ᓯᒡᔭᖅᓯᖃᑕᐅᔪᒪᕕᓯ?” ᓯᒻ ᐊᐱᕆᕗᖅ. 
“ᒪᐅᔭᕋᕆᐊᕐᓂᐊᕋᑦᑕ.”

“ᐱᖁᔭᐅᕙᖕᒋᓐᓇᒪ ᐃᓐᓇᖅᑕᖃᖅᑎᓐᓇᒍ,” ᑑᒪᓯ 
ᐅᖃᖅᐳᖅ. 

ᓯᒻ ᐃᒡᓚᖅᓯᕗᖅ. “ᒪᐅᔭᕋᖅᖢᓂ 
ᐊᓕᐊᓇᐃᑦᑐᐊᓗᒃ. ᐃᓚᐅᓪᓗᐊᖅᑐᑎᑦ.”

ᐃᓚᖓᑦ ᓄᑲᑉᐱᐊᕐᔪᐊᖅ ᐅᖃᖅᐳᖅ, 
“ᐃᓐᓇᕐᓂᑦ ᐊᑦᑕᕐᓇᕐᓂᕋᖅᑕᐅᒡᒍᔪᖅ. ᑭᓯᐊᓂ 
ᓇᖕᒋᐊᕐᓇᓗᐊᖕᒋᑦᑐᖅ.”

ᓄᑲᑉᐱᐊᕐᔪᐊᑦ ᐱᓱᓯᒃᑲᓐᓂᖅᐳᑦ. ᐅᖃᓪᓚᒃᖢᑎᒃ 
ᐃᒡᓚᒪᔭᒃᖢᑎᒡᓗ ᐱᓱᐃᓐᓇᖅᐳᑦ.

“ᑕᐅᑐᒋᐊᖅᑐᕈᓐᓄᖃᐃ,” ᒥᑦᑐᒃ ᐅᖃᖅᐳᖅ. 
“ᖃᓄᐃᙱᑦᑐᖅ ᑕᐅᑐᑐᐃᓐᓇᖅᖢᓂ 
ᒪᐅᔭᕋᖅᑐᓂᒃ.”

“ᐊᑏ!” ᑑᒪᓯ ᐅᖃᖅᐳᖅ. 

ᐅᓪᓚᒃᓯᕗᒃ ᓯᒡᔭᒧᑦ. ᑎᑭᐅᑎᒐᒥᒃ, 
ᑕᑯᕘᒃ ᓯᒻᑯᓐᓂᒃ ᐱᖃᓐᓇᕇᓂᒃ 
ᓯᑯᒦᓕᕇᖅᑐᕕᓂᕐᓂᒃ.

ᓯᒻ ᑕᑯᕚ ᐅᓪᓚᒃᑐᖅ ᓯᑰᑉ ᑭᒡᓕᐊᓄᑦ. 
ᑑᒪᓯ ᓂᐅᖅᐳᖅ. ᖃᓂᓛᖅ ᓯᑯ 
ᐅᖓᓯᐸᓗᐊᕐᔪᖕᒪᑦ.

ᓯᒻ ᒥᓯᒃᑲᒥ ᓂᓪᓕᑳᓪᓚᒃᖢᓂ. ᑐᒻᒪᑦ 
ᖃᓂᓛᒧᑦ ᓯᑯᒧᑦ. ᐱᖃᓐᓇᕆᔭᖏᑦ 
ᖁᕕᐊᑉᐳᑦ.

ᓯᒥᐅᓂᐅᑉ ᐱᖃᓐᓇᕆᔭᖏᑕ ᐃᓚᖓᑦ 
ᒪᐅᔭᕋᖅᐳᖅ ᓯᓈᓄᑦ ᑐᖦᖢᓂ, 
ᖁᐊᐃᒃᑲᒥ ᐅᕐᕈᕗᖅ.

ᑑᒪᓯ ᐃᕆᐊᓪᓚᒃᐳᖅ ᖁᐊᖅᓵᕋᒥ.

“ᖃᓄᐃᙱᑦᑐᖅ,” ᒥᑦᑐᒃ ᐅᖃᖅᐳᖅ, 
ᐃᒡᓚᖃᑕᐅᓪᓗᓂ ᓄᑲᑉᐱᐊᕐᔪᐊᓄᑦ.

“ᐅᕙᑦᑎᓐᓄᙵᐅᓕᕈᓐᓄᖃᐃ,” ᑑᒪᓯ ᐅᖃᖅᐳᖅ.

“ᒪᐅᔭᕋᖃᑕᐅᓪᓗᐊᖅᑐᒍᒃ,” ᒥᑦᑐᒃ ᐅᖃᖅᐳᖅ. 
“ᐊᓕᐊᓇᐃᑦᑐᒥᓇᖅᑐᐊᓘᖕᒪᑦ!”

ᑑᒪᓯ ᓇᖅᓯᒃᐳᖅ. “ᐋᒃᑲᕈᓗᒡᓕᑭᐊᖅ, 
ᒥᑦᑐᒃ,” ᐅᖃᖅᐳᖅ. “ᐊᓈᓇᒐ ᖃᐅᔨᒍᓂ, 
ᓂᙵᖕᓂᐊᖅᑐᐊᓘᖕᒪᑦ.”

“ᐆᒃᑐᕐᓂᐊᕋᒪ,” ᒥᑦᑐᒃ ᐅᖃᖅᐳᖅ. ᐱᓱᓯᕗᖅ 
ᓯᒡᔭᒧᑦ.

ᑑᒪᓯ ᓇᓗᓕᖅᐳᖅ. ᖁᕕᐊᓱᖅᑰᔨᔪᐊᓗᐃᑦ. 
ᐊᐃᑦᑖᖑᓇᔭᖅᐳᖃᐃ ᐃᓚᐅᒍᓂ 
ᐃᓐᓇᖅᑕᖃᖅᑎᓐᓇᒍ 
ᐊᑕᐅᓯᐊᑐᐃᓐᓇᕐᓗᓂᐅᓐᓃᑦ?

ᑐᓴᖦᖤᓕᖅᐳᖅ ᐅᖃᖅᑐᒥᒃ ᓂᐱᖅᑯᖅᑐᔪᒥᒃ, 
“ᑕᐃᒪ!”

ᑑᒪᓯᒃᑯᒃ ᒥᑦᑐᒃᑯᒃ ᐅᑎᒧᑦ ᕿᕕᐊᕋᒥᒃ 
ᑕᑯᕘᒃ ᔭᐃᐱᑎᒥᒃ. ᔭᐃᐱᑎ 
ᐊᖑᓇᓱᒃᑎᐅᓪᓗᓂ. ᐃᓄᓕᒫᓄᑦ 
ᓄᓇᓕᖕᒥᓂ ᐃᒃᐱᒋᔭᐅᑦᑎᐊᖅᖢᓂ. 
ᐱᑦᑎᐊᖕᒍᔭᐃᓐᓇᖅᖢᓂ ᐃᒡᓚᕋᔪᒃᖢᓂᓗ. 
ᑭᓯᐊᓂ ᒫᓐᓇ ᐃᒡᓚᑲᑕᖏᑦᑐᖅ.

“ᒪᔪᐊᓚᐅᕆᑦᑎ ᓯᒡᔭᒥᑦ,” ᐊᓐᓄᑉᐳᖅ 
ᑐᖅᖢᓚᓪᓗᓂᓗ ᓄᑲᑉᐱᐊᑯᔅᓱᖕᓄᑦ.

ᓯᒻᓗ ᐱᖃᓐᓇᕇᓪᓗ ᒪᔪᐊᖅᐸᓪᓕᐊᖑᔭᖅᐳᑦ 
ᓯᒡᔭᒥᑦ. ᔭᐃᐱᑎ ᐅᑕᖅᑭᓪᓗᓂ ᑕᓕᖏᒡᓗ 
ᐳᑑᔨᖓᓪᓗᑎᒃ. 

“ᑐᓴᐅᒪᖏᓐᓇᔅᓯᓖ ᖃᓄᖅ 
ᐊᑦᑕᕐᓇᖅᑎᒋᖕᒪᒡᒑᑦ ᒪᐅᔭᕋᕆᐊᖓ?” 
ᔭᐃᐱᑎ ᐊᐱᕆᕗᖅ. ᓄᑲᑉᐱᐊᑦ ᐅᑯᓪᓗᑎᒃ 
ᐊᒻᒧᑦ. ᓯᒻ ᐊᕿᓯᓪᓗᓂ ᐅᔭᖅᑲᒥᒃ.

“ᐃᒫᕈᕕᑦ, ᕿᐅᓕᕈᕕᑦ 
ᑐᖅᑯᐊᓪᓚᑐᐃᓐᓇᕆᐊᖃᖅᑐᑎᑦ ᐊᒡᒐᑎᓪᓘᓐᓃᑦ 
ᐃᓯᒐᑎᓪᓘᓐᓃᑦ ᓇᑲᑕᐅᔭᕆᐊᖃᓕᕋᔭᖅᑐᑦ. 
ᑐᖅᑯᐊᓚᒡᓗᑎᑦ!” ᔭᐃᐱᑎ ᐅᖃᖅᐳᖅ 
ᐱᖖᒍᐊᕐᓇᓂ. “ᖃᓄᑭᐊᖅ ᐊᖓᔪᖅᑳᓯᒃ 
ᐃᓱᒪᒐᔭᖅᐹᒃ?” 

ᓄᑲᑉᐱᐊᓕᒫᑦ ᑕᖅᑯᖠᔫᔮᖅᐳᑦ.

ᑑᒪᓯ ᖁᕕᐊᑉᐳᖅ ᒪᐅᔭᕋᕋᓱᓚᐅᖏᓐᓇᒥ. 
ᔭᐃᐱᑎᐅᑉ ᕿᕕᐊᖅᖢᓂᒋᒃ ᐅᖃᐅᑎᕙᖕᒋᒃ 
ᑑᒪᓯᒃᑯᒃ ᒥᑦᑐᒃᑯᒃ. “ᑕᐃᒪᓐᓈᓗᒃᑐᖅ 
ᐱᓇᓱᒃᑕᐃᓕᕙᒋᑦᑎᒃ,” ᐅᖃᖅᐳᖅ. 

“ᑕᐃᒪᓐᓇᐃᓕᐅᕋᓱᔾᔮᙱᑦᑐᒍᒃ,” ᒥᑦᑐᒃ 
ᐅᖃᖅᐳᖅ ᓂᐱᑭᖦᖢᓂ.

ᔭᐃᐱᑎᐅᑉ ᐊᖏᕐᕋᐅᖁᕙᖕᒋᑦ. 
ᖃᐅᔨᒪᖁᕙᐃᓪᓗ ᓄᑲᑉᐱᐊᑦ 
ᐅᖄᓚᓂᐊᕐᓂᕐᒥᓂᒃ ᐊᖓᔪᖅᑳᒥᓐᓄᑦ. 

ᑑᒪᓯ, ᒥᑦᑐᒡᓗ, ᓯᒻᓗ, ᓄᑲᑉᐱᐊᖑᖃᑎᖏᓪᓗ 
ᐊᖕᒋᕐᕋᐅᕙᓪᓕᐊᓕᖅᐳᑦ ᓄᓇᓕᖕᒥᓄᑦ. 
ᓂᐱᖃᖅᑐᖃᓚᐅᕋᓂ. 

ᑑᒪᓯ ᖃᐅᔨᒪᓕᓚᐅᖅᐳᖅ ᒪᐅᔭᕋᕈᒪᔭᕆᐊᖃᖕᒋᓐᓂᕐᒥᓂᒃ 
ᐃᓐᓇᖅᑕᖃᖏᓪᓗᓂ!

ᑑᒪᓯᐅᑉ ᐊᓈᓇᖓᑕ ᐅᖃᐅᑏᓐᓇᐅᔭᕐᒪᒍ ᒪᐅᔭᕋᖃᑦᑕᖁᓇᓂᐅᒃ. ᑭᓯᐊᓂ 
ᐊᖓᔪᒃᖠᕐᓂᒃ ᐊᖑᑎᓂᒃ ᑕᑯᒐᒥ ᒪᐅᔭᕋᖅᑐᓂᒃ, ᐊᓕᐊᓇᐃᓐᓇᓱᒋᓕᖅᐸᐅᒃ! 

ᑑᒪᓯ ᐊᓈᓇᒥᓂᒃ ᓈᓚᖕᓂᐊᖅᐸ ᐊᑦᑕᕐᓇᖅᑐᒦᙱᓪᓗᓂ ᐅᕝᕙᓘᓐᓃᑦ 
ᒪᐅᔭᕋᕋᓱᖕᓂᐊᖅᐸ?


